
Kanikani ka Pihe no ke 

Kenikeni  
na Iokepa Gomes  

Kolo nā lāʻau hihi i 

luna o nā lāʻau ʻōiwi 

o kēia ʻāina, a ʻo ka 

ʻuʻumi ihola nō ia a 

kēia lāʻau hihi a pau 

ke ola o ka ʻōiwi. 

Kahe ka wai o nā 

lāʻau ʻōiwi i luna o 

ka lāʻau hihi a 

ikaika nō hoʻi ia. E 

ka mea heluhelu, 

kamaʻāina anei kēia lāʻau hihi? Malia he aupuni 

ia lāʻau hihi, he aupuni e hoʻēmi nei i ka mana o 

nā kānaka ʻōiwi no ka hōʻikaika ʻana iā lākou 

iho. A ke kukui! He moʻolelo laha kēia, ʻo ia ka 

hoʻomaʻewa ʻana o ke aupuni i nā mea ʻihiʻihi a 

kākou. E nānā i ka hoʻohuli ʻia ʻana o ke aupuni 

ponoʻī o kēia ʻāina. E nānā i ka hāmau ʻia ʻana o 

ka ʻōlelo Hawaiʻi. E nānā i ka hula, nā oli, nā 

mele, a me nā moʻolelo i pāpā  ʻia ai kānaka, 

ʻaʻole e hoʻomau, a laila, kūʻai ʻia aku i nā 

malihini. Mau nō kēia hoʻoluʻuluʻu ʻana a ia 

aupuni kōlea iā kākou i mea e hoʻonui  ʻia ai ko 

ua wahi aupuni mana a me ka waiwai. Hoʻohana 

ʻia lā ko kākou moʻomeheu ma ke ʻano he mea e 

hoʻolaulea ai nā malihini a hoʻēmi ʻia ka mana o 

loko o ka moʻomeheu Hawaiʻi. Eia kekahi 

laʻana hou i hōʻike maila i ka hoʻēmi mau ʻia 

ʻana o ka mana o kākou. 

Ma kahi o ʻumi makahiki i hala aku nei, 

hoʻomaka ka ʻāina ʻē ʻo ʻAmelika i ke paʻi ʻana i 

kenikeni hou. Noi aku nā lima hana o ka 

Waihona Kālā i kiʻi mai nā mokuʻāina kanalima 

mai nāna e hōʻike maila i ke ʻano o kēlā 

mokuʻāina. Na nā kupa o nā mokuʻāina i koho i 

hoʻokahi kiʻi punahele loa, a ʻo ia ke kiʻi e paʻi 

ʻia ma luna o nā hapahā hou. No laila, ma ka lā 

ʻehā o Ianuali i ka makahiki 1999, puka maila ka 

hapahā mua no ka mokuʻāina o Delawea, no ka 

mea, ʻo ia ka mokuʻāina mua i hoʻokahua ʻia. A 

i ka lā ʻumi o Nowemapa i ka makahiki 2008, 

puka maila ka hapahā hope loa no ka mokuʻāina 

hope loa i hoʻokomo ʻia, ʻo ia nō kēia wahi ʻo 

Hawaiʻi nei. 

Ma nā hapahā a pau, kaha kiʻi ʻia he manu no 

kēlā mokuʻāina a i ʻole kekahi hua ʻai i hoʻoulu 

ʻia ma laila. Paʻi ʻia nō hoʻi kekahi mau 

huaʻōlelo i pili i kēlā mokuʻāina. Ma ka hapahā 

o Hawaiʻi, ua kaha kiʻi ʻia Ka Naʻi Aupuni. E 

kau ana kona lima ma luna o ka pae ʻāina o 

Hawaiʻi a ma lalo iho paʻi ʻia ʻo "Ua mau ke ea 

o ka ʻāina i ka pono." Ma luna aʻe, paʻi ʻia ka 

ʻōlelo "HAWAII 1959."  

Pehea kou manaʻo, e ka mea heluhelu, no ka 

pēlā ʻana i nā huaʻōlelo Hawaiʻi? He pono ka 

pēlā pololei ʻana? ʻO ia nō! Inā ʻoe pēlā hewa i 

nā huaʻōlelo, hoʻēmi ʻia ka mana o loko o laila 

ʻeā? ʻAʻole i pela ʻia ka inoa o ko kākou ʻāina 

hānau me ka pololei, akā, pololei nō ka pēlā ʻana 

o ka mākia o Hawaiʻi. Ua hana wale lākou me 

he lā, ʻaʻole pono e pela ʻia nā huaʻōlelo a pau 

me ka maikaʻi. Lawa nō hoʻi ka pēlā kūpono 

ʻana i kekahi manawa, pēlā paha ka noʻonoʻo 

ʻana o ko ka Waihona Kālā. Ma ke kahua 

punaewele o ka Waihona Kālā o ʻAmelika, 

wehewehe lākou, ma ka ʻōlelo Hawaiʻi wale nō 

e pono ai ka ʻokina, a he mea ʻole ia i ka ʻōlelo 

Pelekania. No laila, paʻi wale lākou i ka hapahā 

me kā lākou pēlā ʻana i ka inoa o kēia pae moku. 

I loko nō o ke kū ʻana o ka ʻōlelo Hawaiʻi he 

ʻōlelo kūhelu, hala kēia mea koʻikoʻi iā lākou.  

Aia nō hoʻi ka mākia o ka lāhui Hawaiʻi ma ia 

hapahā. ʻAʻole pili ia mākia i ka mokuʻāina o 

Hawaiʻi, akā, pili naʻe ka mākia i ka lāhui o 

Hawaiʻi ma muli o ka hoʻopuka ʻia ʻana e ka 

Mōʻī Kamehameha ʻEkolu i ka makahiki 1843. I 

kēlā wā, kāʻili ʻia ke aupuni o Hawaiʻi no 

Pelekania e George Paulet. Hōʻike naʻe ʻo 

Kauikeaouli i ke aupuni o Pelekania i ka hewa o 

ia hana, a hoʻokuʻu ʻia ka ʻāina no ka Mōʻī. I loa 

nō a hoʻihoʻi ʻia ka ʻāina, hoʻopuka ka Mōʻī i 

kēlā ʻōlelo e ola mau ana, i hoʻomanaʻo iā kākou 

no ka ʻāina mai ko kākou ea. Aia ihea ka mana i 

loko o kēia mau ʻōlelo inā paʻi ʻia ka ʻōlelo me 

ka mālama ʻole ʻana i ka manaʻo ponoʻī, ʻo ia 

hoʻi ke ea o ka ʻāina? 

Ma ke kahua punaewele o ka Waihona Kālā, 

wehewehe ʻia maila ke ʻano o nā hapahā ʻē aʻe i 

hiki ke koho ʻia. Eia ke ʻano o nā moho i koho 

ʻole ʻia. ʻO kekahi, ua ʻano like me ka mea 

lanakila, ua kaha kiʻi ʻia ʻo Kamehameha a me 

ka pae ʻāina o Hawaiʻi. Ma kekahi, paʻi ʻia ʻo 

"Aloha Spirit" me kekahi wahine e hula ana. Ma 

kekahi paʻi ʻia ʻo "Diamond Head" me kekahi 

kiʻi o Leahi, a ʻo ka hope, paʻi ʻia "Surfing - 

Hawaiʻiʻs Gift to the World" me kekahi kanaka 

e heʻe nalu ana. ʻO ke aha kāu e noʻonoʻo ai ke 

lohe i ka huaʻōlelo o "Hawaiʻi," e ka mea 

heluhelu? ʻO Leahi paha? ʻAʻole anei? ʻO 

Waikīkī? ʻAʻole kā! ʻO ia mau kiʻi i paʻi ʻia, he 

mau mea e kōkua ai i ke kūʻai ʻia ʻana aku o ko 

kākou ʻāina hānau. Eia hou kekahi hana a 

ʻAmelika e hoʻonui ai i ke kālā i loaʻa iā lākou i 

ka lālau ʻana i ko kākou moʻomeheu. Ma ia mau 

kiʻi a pau, hoʻomau ʻia nā manaʻo i kaulana i nā 

malihini e kipa mai me he kōlea lā. Hoʻēmi ʻia 

ka mana o Hawaiʻi nei ma o nā kiʻi e hōʻoluʻolu 

i nā malihini. 

Wahi a ka Waihona Kālā, na lākou ke kuleana o 

kēia kiʻi ma luna o ka hapahā. Na lākou ke kiʻi o 

Kamehameha a me nā mokupuni a me ka mākia. 

Inā ʻoe makemake e hoʻohana i kēlā kiʻi, e noi i 

kā lākou ʻae ʻana mai. Eia lākou ke manaʻo nei e 

hoʻokapu i kekahi kiʻi o ko kākou Mōʻī a me ko 

kākou one hānau. He manaʻo ʻē ia hoʻokapu 

ʻana akā he hana maʻamau kēia a lākou e 

holomua ai kā lākou ʻimi ʻana i ke kālā. Na ke 

kālā nō e hānai ʻia ʻAmelika, a ʻo ia nō ka mea 

kiʻekiʻe loa a lākou e ʻiʻini ai. Pehea lā? ʻAʻole 

lākou e mālama i nā moʻolelo, ka ʻāina, ke ola o 

kekahi ʻāina, akā, hoʻokapu wale lākou i nā mea 

e makemake ai inā hiki iā lākou ke kūʻai aku. 

ʻUʻumi ʻia nā lāʻau ʻōiwi e ka ʻumiʻumi a ka 

lāʻau hihi. Kolo aku, kolo mai ka lāʻau hihi e ake 

nō e piʻi aʻela a kau ma luna pono o ka ēulu 

kiʻekiʻe loa. Mau nō ke kaomi ʻia ʻana o ko 

kākou moʻolelo a me ka hoʻomaʻewa ʻia ʻana o 

ka ʻōlelo, nā aliʻi, ka ʻāina, a me ka lāhui ʻōiwi o 

Hawaiʻi nei. Inā kākou e hoʻomakapō ke puka 

mai kekahi pilikia hou, e pau ana ka lāʻau ʻōiwi i 

ka hihia paʻa ʻia. Malia paha, ke noʻonoʻo nei 

ʻoe e ka mea heluhelu, he hapahā liʻiliʻi wale nō! 

He ʻuʻuku kēia pilikia. ʻAʻole au e hoʻopōpilikia 

ʻia ana. Akā naʻe, puʻulau nā pilikia ʻuʻuku a nui 

ʻino ka pilikia. Puʻulau nā hapahā liʻiliʻi, loaʻa 

mai ke kenikeni, a puʻulau nā kenikeni a loaʻa 

he mau kālā. No laila, e kanikani mai! E kūʻē i 

kēia hoʻomaʻewa ʻia ʻana. Kanikani ka pihe no 

kēia kenikeni! 

I Mua e nā Pokiʻi a Inu i ka 

Wai ʻAwaʻawa  

na Kamuela Kaʻapana  

Auē ka hoʻi, komo wai 

ʻē ʻia i loko o kēia 

ʻāina. Eo ʻē nā wai 

ʻōiwi a aukahi pū a 

hānai nō hoʻi iā mākou, 

ka ʻāina, nā mea kanu, 

nā holoholona, nā poʻe 

maoli o kēia pae moku 

nei. E hoʻokaʻawale 

ʻoe me ka wai ʻē a hoʻi 

kēlā wai i kona wahi 

kūpono. Eo ʻē nā 

kānaka Hawaiʻi a inu i 

ka wai ʻawaʻawa. 

Ke hoʻopiʻi hou ʻia nei ke kula ʻo Kamehameha 

e ka poʻe haole, ʻo ia hoʻi, ʻehā haumāna a me 

ko lākou mau mākua. E hoʻopiʻi ana lākou i ke 

kula o Kamehameha ma muli o ka ʻae ʻole ʻana i 

nā haumāna e komo i loko o ke kula. ʻO ka mea 

nui o ka hōʻole ʻana e komo i ke kula, ʻaʻole hiki 

iā lākou ke hōʻike i ka moʻokūʻauhau Hawaiʻi. 

Akā, he aha ke kumu o lākou e makemake ai e 

komo i kēia kula? Pehea lā lākou i hoʻomaopopo 

ai i nā koina o kēia kula, a huli kua ʻia kēlā mau 

mea a kūʻē nō hoʻi? Pehea nō hoʻi hā nā loio, nā 

luna kānāwai o ʻAmelika nāna i ʻōlelo, he 

hoʻokae lāhui ke kula o Kamehameha. ʻAʻole 

pēlā. He kula ia no ka poʻe ʻōiwi o kēia pae 

moku nei. E nānā lākou i ka palapala hoʻoilina a 

ke aliʻi wahine o Pauahi Bishop. Inā ʻaʻole ʻoe 

he kanaka Hawaiʻi, ʻaʻole hoʻi e komo i kēia 

kula.  

Wehewehe o Pauahi i kāna mau pahuhopu ma 

luna o kāna palapala hoʻoilina. Ma luna o kēia 

palapala, hōʻike ʻo ia no kona lāhui ponoʻī kona 

ʻiʻini, kona naʻau, kona ʻāina, a me kāna kālā. 

Ua hāʻawi ʻo ia i ka ʻāina a me ke kālā he nui i 

kāna mau kahu waiwai i mea e kūkulu  ʻia ai 

ʻelua kula no ka poʻe Hawaiʻi, a kapa ʻia ka inoa 

ʻo Kamehameha. Kūkulu ʻia aʻela kekahi kula 

no ke keiki kāne a me kahi kula no ke 

kaikamahine.  

Ua hana ʻo ia penei i mea e ulu ai ka lāhui 

Hawaiʻi. Manaʻolana ʻo ia, aia a kūkulu hou ʻia 

ke kula no ka poʻe Hawaiʻi, e ulu hou nō ka 

lāhui a pēlā pū me ka haʻaheo i loko o kākou. 

Hāna aʻela ʻo Pauahi ma muli o kona ʻike ʻana i 

ke kāmuku ʻino ʻana o nā maʻi laulā i kona mau 

pilikana a me ka poʻe ʻōiwi. I kona hānau ʻia 

ʻana i ka makahiki 1831, hoʻokahi haneli 

[kaukani] iwakālua kūmāhā kaukani [haneli] 

kānaka Hawaiʻi i noho ma loko o ka pae ʻāina o 

Hawaiʻi. A i kona hala ʻana i ka makahiki 1883, 

ʻo ia hoʻi, he kanalima kūmālua makahiki wale 

nō i hope mai, he kanahā kūmāhā [kaukani] wale 

nō kānaka Hawaiʻi e ola ana. Ma muli o ka pae 

ʻana o nā mikioneli i ka pae moku o Hawaiʻi a 

me ka lawe ʻana mai i nā maʻi like ʻole i emi 

koke ai ka nui o nā kānaka Hawaiʻi. He hana 

ʻino maoli nō. 

E mālama ana ke kula ʻo Kamehameha i ko 

Pauahi mau pahuhopu a mālama nō hoʻi i ia 

ʻōlelo a Pauahi i kākau ai ma luna o kāna 

palapala hoʻoilina. Eia nā mea nui i ʻōlelo ʻia no 

ke kula ma luna o ua palapala nei: 

"To erect and maintain in the Hawaiian Islands 

two schools, each for boarding and day scholars, 

one for boys and one for girls, to be known as, 

and called the Kamehameha Schools." 

"To devote a portion of each yearʻs income to 

the support and education of orphans, and other 

indigent circumstances, giving preference to 

pure or part aboriginal blood." 

Ua hana ʻo ia i mea e kōkua ai i ka ulu ʻana o ka 

poʻe Hawaiʻi, no laila, he aha ia mea he kanaka 

Hawaiʻi? He Hawaiʻi au inā hiki iaʻu ke noiʻi i 

koʻu moʻokūʻauhau a hōʻike i kahi o kuʻu mau 

kūpuna i noho ai ma mua, hōʻike i ko lākou 

kūlana – he aliʻi paha, he kahuna paha, he kauā 

paha, a pēlā aku? A i ʻole he Hawaiʻi au ma muli 

o koʻu hānau ʻia ʻana i kēia ʻāina a kupa, akā, 

ʻaʻole i noho kuʻu mau kūpuna i kēia ʻāina no ka 

ʻāina ʻē mai nō. He aha ka mea pololei?  

ʻO kēia mau manaʻo o luna ke kumu e 

hoʻopilikia ʻia nei ka palapala a Pauahi. Nui nā 

kānaka e noʻonoʻo a ʻōlelo nō hoʻi: "Ua hānau 

ʻia au i ʻaneʻi no laila, he kanaka Hawaiʻi au." 

ʻAʻole naʻe pēlā a ma laila ka pilikia. I koʻu 

manaʻo, ua noʻonoʻo kekahi mau kānaka pēlā 

ma muli o ka inoa o kēia mokuʻāina. ʻO Hawaiʻi 

ka inoa o kēia mokuʻāina a o nā kānaka o 

Hawaiʻi ke noho i kēia pae moku. A o kēia mau 

kānaka e noho nei i ʻaneʻi, he kanaka Hawaiʻi 

paha, i loko nō o ka loaʻa ʻole o ka iwi o nā 

kūpuna o kēia moku. Ke kuhi nei kekahi, ua like 

me ko Kaleponi. ʻO Kaleponi ka inoa o ka 

mokuʻāina a o nā kānaka Kaleponi, ʻo ia hoʻi, o 

ke "Californian" ke noho i kēlā mokuʻāina. No 

laila lākou e noʻonoʻo ai, he Hawaiʻi nō, akā, 

ʻaʻole pēlā ʻeā? Wahi a Pauahi, he kula kēia no 

ka poʻe Hawaiʻi a hāʻawi ʻia ka "preference to 

pure or part aboriginal blood" no laila, inā 

ʻaʻole hiki ke hōʻike i kou moʻokūʻauhau 

Hawaiʻi a ʻaʻole ʻoe he kanaka Hawaiʻi ʻaʻole e 

komo i ke kula o Kamehameha.  

He mea nui kēia 

mau manaʻo, a pono 

kākou e mālama i nā 

huaʻōlelo ikaika a 

Pauahi. Maopopo i 

ka poʻe a pau inā he 

kanaka Hawaiʻi a 

ʻaʻole paha, akā, he 

ʻimi kālā wale nō 

lākou. I kēia manawa, no ka hoʻopiʻi ʻana o nā 

haumāna ʻehā a me nā mākua, mea mai ʻo Barry 

Kurren, he luna kānāwai o ka U.S. Magistrate, 

pono lākou e hoʻolaha i ko lākou mau inoa inā 

makemake lākou e hoʻomau i ka hoʻopiʻi ʻana, 

akā, ʻaʻole lākou e pane. No ke aha lā e hōʻole 

mai nei? He poʻe kōlea wale nō lākou e ʻimi nei 

i ʻāhua e kau ai. A, wahi a kupuna, "Kōlea ke 

kōlea i kona inoa iho!" 

Ma ka Hāna ka ʻIke  
na Kalei Kawaʻa  

ʻO kēia, no ko kākou kaikuaʻana ʻo Hāloa. Nāna 

nō i hānai ʻia kākou, i kona mau pokiʻi mai ka lā 

hiki a ka lā kau. A ʻo ke kuleana o kākou, ʻo ia 

ka mālama ʻana iā ia. ʻIke aku, ʻike mai, kōkua 

aku, kōkua mai, pēlā ihola ka nohona ʻohana. 

Ma kēlā helu aku nei o Ka Ulu Hoi, ua ʻike ʻia 

he ʻelima ʻano kalo. ʻO ia mau kalo ʻelima, he 

kalo Hawaiʻi ia. Wahi a ka puke a ke College of 

Tropical Agriculture and Human Resources 

(CTAHR) mā, aia he kanawalu paha mau ʻano 

kalo Hawaiʻi, a wahi a ka lohe aia ma kahi o 

ʻekolu haneli ʻano kalo. 

ʻO ke kalo, he mau māhele kona. ʻO ka lau, ka 

piko, ka mahae, ka hā, ka māwae, ka lihilihi 

māwae, ke kōhina, ke kalo, a me ka huluhulu. 

No ka mahiʻai kalo, he waiwai ka maopopo ʻana 

o kēia mau māhele kalo a pau. ʻOiai he 

kanawalu paha ʻano kalo Hawaiʻi like ʻole, 

hoʻohui ʻia nā ʻano kalo ma nā puʻulu me he 

ʻohana lā. ʻOkoʻa ke kalo o ka ʻohana Lauloa, 

ʻokoʻa nō hoʻi ke kalo o ka ʻohana ʻUlaʻula. 

ʻOkoʻa paha ka lōʻihi o ka hā, ka lōʻihi o ka lau, 

ka waihoʻoluʻu o ka hā, a pēlā wale aku. Aia a 

kanu ke kanaka i ke kalo, a mālama ke kanaka i 

ke kalo, a ulu aʻe ke kalo a huki ʻia, a laila hele a 

maʻa ka mahiʻai i ia ʻano kalo. Ma ka hana nō 

hoʻi ka ʻike.  

He kōkua nui kahi puke a ka CTAHR, ʻo ia nō 

ka Bulletin 84, no ka hōʻoia ʻana i nā ʻano kalo 

like ʻole. He kōkua no kēia puke i ka poʻe e hana 

ma ka papa loʻi ʻo Kānewai. ʻO ka paipala 

hemolele ka hoa like ʻo ua puke lā. Wehewehe 

kēia puke i nā ʻano kikoʻī o kēlā me kēia kalo 

ma ke ʻano wehewehena o ke kanaka ʻepekema. 

Ma ia puke, o ka huaʻōlelo wale nō ka i loaʻa, a 

ʻaʻohe kiʻi e hōʻike ana i kēlā me kēia ʻano kalo, 

o ka wehewehena wale nō. Penei ka 

wehewehena i ke kalo Moana:  

"General characteristics: Short, stiffly erect, 

stocky, maturing within 9-12 months, producing 

from 5-10 oha; characterized by short, stocky 

growth, broad, horizontal, crinkled leaves, and 

light self-green coloring of the petioles." 

No ka mahiʻai, ʻokoʻa iki paha ka wehewehena. 

Eia kekahi laʻana. 

ʻO ka Manini lenalena, he ʻano kalo ia. He 

lenalena ka hā, a ʻōmaʻomaʻo nā kahakaha. Ua 

like nō a like nā kahakaha o ka Manini lenalena 

o uka me nā kahakaha o ka Manini o ke kai, ʻo 

ia hoʻi ka iʻa nona ka inoa like. No laila paha i 

kapa  ʻia ai ka inoa o ke kalo. ʻŌlelo ʻia ma ka 

puke Bulletin 84, ʻo nā kahakaha ke hōʻoia i ke 

ʻano kalo, he manini. 

Akā, i ka wā ʻōhua 

o ka manini o kai, 

he mau kahakaha 

kona? ʻAʻole paha. 

Ua hiki no naʻe i ka 

lawaiʻa akamai ke 

wae i ka ʻōhua 

manini mai loko mai o ka poʻe ʻōhua humuhumu. 

Ma ka hana ka ʻike. ʻIke ka lawaiʻa i ke ʻano o 

kēlā me kēia ʻano iʻa. Pēlā pū nō hoʻi me ka 

mahiʻai kalo.  

Iaʻu e huki kalo ana i kekahi lā ma Kānewai, 

kauoha maila kaʻu kumu iaʻu e komo i ka loʻi o 

Laulima, a e huki i ka manini lenalena. Hū aʻe 

ka pīhoihoi i loko oʻu. ʻAʻole au i ʻai mua i kēia 

ʻano kalo, a ua maopopo leʻa iaʻu kahi i kanu  

ʻia ai ka manini lenalena ma ia loʻi. Aia ia ma 

waena konu o ka loʻi. No laila, kau wau i loko o 

ka loʻi, a hoʻomaka au e huli i nā hā kahakaha. 

Auē, ʻaʻole i loaʻa iaʻu ka manini lenalena. Ma 

kēlā me kēia ʻaoʻao, he lenalena ka hā o nā kalo, 

ʻaʻohe naʻe kahakaha. Kuhi aku kēia mahiʻai 

hemahema i kaʻu kumu, "E, ua ʻaihue ʻia paha 

ka manini lenalena. ʻAʻohe wahi kahakaha i ʻike 

ʻia." ʻAkaʻaka 

maila kaʻu kumu, 

me ka ʻī ʻana mai 

no, "ʻO ia ihola ke 

ʻano o ka manini 

lenalena? ʻO ke 

kahakaha wale nō? 

E nānā i ka lau, ke 

kōhina, nā ʻano 

māhele ʻē aʻe o ka 

manini. ʻAʻole i 

ʻaihue ʻia, aia ka 

manini lenalena e 

noho nani ana ma 

loko o Laulima, e kali ana iā ʻoe." Eia kaʻu i aʻo 

ai i ia lā: ma ka hana ka ʻike. 

Ke ulu a nui kēia kalo, ʻo ka manini lenalena, 

nalo nā kahakaha. He hā lenalena wale nō e 

waiho ana. Ua like nō a like nā mea ʻē aʻe a pau. 

ʻAʻole i wehewehe ʻia kēia ʻano mea ma ka puke 

a CTAHR. Wahi a kekahi mahiʻai kalo, pēlā ke 

ʻano kolohe a ka Hawaiʻi. ʻO Haloa-

nakalaukapalili, he maoli ʻo ia. ʻO ia ke 

kaikuaʻana o kākou. A ʻo ka maʻamau, mālama 

ke kaikuaʻana i ke kaikaina, a hoʻolohe ke 

kaikaina i ke kaikuaʻana. I kekahi mau manawa, 

kolohe ke kaikuaʻana a hoʻomeamea ʻo ia i ke 

kaikaina. Nalo nā kahakaha o Hāloa, kuapo 

waihoʻoluʻu ʻo Hāloa, a pēlā wale aku. Wahi a 

ua mahiʻai kalo lā, he mea pono ka hōʻike ʻana i 

ke kaikuaʻana o kākou, ua mākaukau a makaʻala 

nō hoʻi kākou nā pokiʻi i kēia hana kolohe a ke 

kaikuaʻana. He ʻano hōʻike kēia i ko kākou 

kaikuaʻana, he mau pokiʻi akamai kona. 

E Ala Kākou!  
na Kehaulani Wong  

E nā kānaka ē, e nā kānaka o ka honua ē, e nā 

kānaka o ka mole ē, e nā kānaka o Hāloa ē, e nā 

kānaka o ka ʻāina ē. ʻO kākou ke ēwe hānau o ka 

ʻāina (1691). ʻO kākou ke kalo kanu o ka ʻāina 

(1447). ʻO kākou nā kupa o ka ʻāina. ʻO kākou 

ka Lāhui Hawaiʻi. E ala ē, e ka Lāhui Hawaiʻi. 

Eō e ka Lāhui Hawaiʻi i ke kāhea ʻana mai o ke 

kai apikipiki a me ka lepo kuehu ʻia o kēia au 

nei. Nui nā hewa like ʻole e ili mai nei ma ko 

kākou mau ʻāina nei. Luku ʻia nā heiau, nā pā 

pōhaku, nā loko iʻa, nā loʻi, nā mala like ʻole, a 

me nā kahakai. Hoʻoluhi ʻia nā wahi kapu a me 

nā iwi kupuna. E hoʻoponopono kākou i kēia 

mau mea hewa. No kākou kēia kuleana e hoʻola 

a e mālama ai i ia mau mea waiwai i ko kākou 

mau ola honua ʻana. ʻO ka ʻāina ka mea e hoʻola 

iā kākou, ʻo nā kūpuna kai hānai iā kākou. No 

kākou nō hoʻi kēia kuleana o ka mālama ʻana i 

ka ʻāina a me nā kūpuna. ʻAuhea ʻoukou e ka 

Lāhui Hawaiʻi. 

E huli ke alo i nā makahiki o mua, i ia mau 

makahiki i hala, a e emi hope kākou i nā 

makahiki o hope nei. ʻO ia ka manaʻo o nā 

kānaka Hawaiʻi. E nānā kākou i ka wā i hala i ke 

alakaʻina o nā kūpuna. ʻO lākou ko kākou mau 

alakaʻi, ko kākou mau kōkua, ko kākou mau ihe 

pale a me ko kākou mau aloha. Inā, makemake 

kākou e hoʻoponopono i nā hewa he nui a e 

hoʻola hou i nā mea i luku ʻia, pono e ʻimi mua 

aku i nā haʻina a nā kūpuna; e nānā i mua. 

I kēia au nei, hana mau ʻia nā hana hoʻola e kū 

hou ai nā pā pōhaku, nā loʻi, nā loko iʻa, nā 

heiau, a me nā mea Hawaiʻi ʻē aʻe ma nā 

ahupuaʻa like ʻole. He mea waiwai loa kēia hana 

i hiki i nā ʻōpiopio Hawaiʻi ke aʻo i nā hana like 

ʻole a ko lākou mau kūpuna. Hiki i nā hanauna o 

kēia hope aku ke hoʻomau i ia mau hana waiwai 

i ko lākou mau ola ponoʻī. Nui hoʻi nā hui 

mālama ʻāina like ʻole ma kēlā ahupuaʻa kēia 

ahupuaʻa ma ka pae ʻāina o Hawaiʻi. Aia nō hoʻi 

nā hui liʻiliʻi he nui e mālama i ka ʻāina a me nā 

mea Hawaiʻi. 

Ma Kāneʻohe, Oʻahu, hoʻola aku nei kekahi hui 

i ka loko iʻa ʻo Heʻeia. ʻO Paepae o Heʻeia ka 

inoa o ka hui e mālama i ia ʻāina a e kūkulu hou 

i ke kuapā o ka loko iʻa. Mālama nō hoʻi lākou i 

ke kai a me nā iʻa i laila. Kipa mau nā kula like 

ʻole a me ka lehulehu iā Heʻeia e laulima pū no 

ka mālama ʻana i ia wahi. Aʻo aku hoʻi lākou i 

nā mea kipa a pau i ka loina o ka loko iʻa kahiko, 

a hiki ke hoʻomau ʻia kēia mau loina. Waiwai 

loa kēia hana, no ka mea, nui nā iʻa e ulu a nui i 

loko o ke kuapā, a ke oʻo mai nā iʻa, ʻaʻole hiki 

ke pakele aku, paʻa nō nā iʻa i loko. Hiki i 

kanaka ke ʻapoʻapo i nā iʻa i loko me ka 

maʻalahi. Nui ka mea ʻai no ka poʻe a pau. 

Inā, nui ka mea ʻai, nui a ikaika ka poʻe. ʻO ia ka 

mea, e hoʻola a e mālama nō hoʻi kākou i nā loʻi 

kalo. Aia ka heiau ʻo Ulupo ma Kailua, Oʻahu, 

he heiau no ka mahi ʻai. Wahi a ka moʻolelo 

kahiko, ua hoʻolaʻa ʻia ka heiau e nā menehune, 

no laila nui ka mana. Aia ma lalo o ke kahua o ia 

heiau nā loʻi kalo. I ka wā kahiko, ua hānai kēia 

mau loʻi i ka poʻe a pau o kēia ahupuaʻa. I kēia 

mau lā, hiki ʻole i nā loʻi ke hānai i ka poʻe a 

pau, no ka mea, ʻaʻole lawa ka nui o nā loʻi a me 

ke kalo e hānai ai i ka nui lehulehu. He mea nui 

ke aʻo ʻana i ka mahi kalo i laila a me nā wahi ʻē 

aʻe, i hiki iā kākou a pau ke ʻai. Pono hoʻi kākou 

e hoʻomau i ka loina haipule o ka heiau i 

mālama kākou i kēia loina kahiko. Aia hoʻi ka 

loko iʻa ʻo Kawainui ma kahi kokoke i ka heiau 

ʻo Ulupo. He mau mea Hawaiʻi maoli kēia e 

noho nei i hoʻokahi ahupuaʻa. E hoʻola a e 

mālama kākou i ia mau ʻāina waiwai. 

Aia hoʻi nā mea Hawaiʻi, nā wahi pana, a me nā 

ʻāina ʻē aʻe e pono ai ke kōkua ʻana o kākou. 

Nui nā loko iʻa, nā loʻi, nā heiau, a me nā ʻāina i 

kanu  ʻia ai nā iwi ma nā mokupuni a pau. I ke 

kau wela aku nei ma Nualolo, Kauaʻi, ua kūkulu 

hou ʻia ka pā pōhaku no ka hale waʻa. ʻO kekahi 

hui liʻiliʻi ka mea i kūkulu hou i ka pā pōhaku, a 

na lākou e mālama mau i kēlā ʻāina. He mea 

liʻiliʻi ka pā pōhaku (ʻaʻole ia he mea nui e like 

me ka heiau), akā he hana waiwai loa ke kūkulu 

pā pōhaku kahiko. ʻO kēia ka hana a ko kākou 

mau kūpuna, a ʻaneʻane pau ʻia ka ʻikena o nā 

hanauna o kēia mau lā i ia mea he kūkulu pā 

pōhaku. Akā naʻe e puka mālie aku ka ʻike o 

kēia hana. Ma hope o ka pau ʻana o ka hale waʻa, 

ma laila e hoʻomau  ʻia ai ka hana kālai waʻa a 

me nā hana ʻē aʻe i pili i ka waʻa Hawaiʻi. Hiki i 

nā kama o Hawaiʻi ke aʻo i nā loina o ka 

hoʻokele ma Nualolo, Kauaʻi. 

Palena ʻole ka waiwai o ka hoʻola a me ka 

hoʻomau ʻana i kēia mau mea Hawaiʻi a me kēia 

mau hana Hawaiʻi i hiki i nā hanauna o hope aku 

ke hoʻomau i ia mau mea. E kū ana hoʻi nei mau 

mea Hawaiʻi a mau loa aku. Ma ʻaneʻi e hui pū 

ai nā mea Hawaiʻi a pau: ka ʻōlelo, ka moʻolelo, 

ka ʻike, ka hana, ka ʻāina, a me nā mea Hawaiʻi 

a pau. He pono kēia mau mea a pau no ka noho 

pono ʻana o kākou, o ka Lāhui Hawaiʻi. 

I ka makahiki 2006, ua nīnauele ʻia ʻo Billy 

Fields, he kāʻeʻaʻeʻa i ka hana uhauhumu 

pōhaku (ʻo ia hoʻi he traditional Hawaiian 

drystack masonry), e ko Kaiwakiloumoku. Mea 

maila kēlā, "We have to restore these sites, 

mālama them -- not only mālama them, but 

make them living sites, places where Hawaiians 

can come to learn the language, genealogy, arts. 

With modern day technology and building, 

weʻre not gonna stop that, but we cannot forget 

that this is our past." No kēia mau kumu, waiwai 

loa ka hoʻola ʻana a me ka mālama ʻana i kēia 

mau mea a pau. E ala ē, e ka Lāhui Hawaiʻi. 

 

No ka ʻĪlio Pitbull: He 

Hoapili no ka ʻOhana  
na Kauanuialeimaka Tagupa  

I ko kākou nānā ʻana a i ʻole i ka lohe ʻana aku i 

ka nūhou o ke kīwī, ua hele a maʻa i nā hana a 

ka ʻīlio pitbull. He ʻano ʻīlio kaimoni ke lohe 

aku. ʻAʻole maikaʻi ko lākou ʻano, e nahu aku 

ana lākou i nā mea a pau, e nahu ana lākou iā ʻoe. 

Lohe aku kākou no kēia ʻīlio hae. Ua nahu aku 

nei kahi ʻīlio pitbull i ka pepe ma Waiʻanae i 

kēia makahiki. A ʻo Michael Vick mā, ua hānai 

lākou i ka ʻīlio pitbull no ka hakakā ʻana. A aia 

nō he mau moʻolelo weliweli ʻē aʻe no ua ʻano 

ʻīlio nei. No laila, ua hele a makaʻu kekahi o 

kākou i kēia mau ʻīlio. Akā naʻe, na wai i 

hoʻomākaukau i ka ʻai a ua mau ʻīlio lā? Aʻo 

aku nā kahu hānai i nā mea maikaʻi a i ʻole na 

lākou e hana ʻino a huhū ka ʻīlio pitbull. ʻAʻole 

ka ʻīlio o ka mea hewa i kēia mau hanana. I 

hewa nō i ke kanaka. Ua ʻike maka kou mea 

kākau i ka aʻoaʻo ʻē aʻe o kēia ʻīlio pitbull: ke 

aloha no ka ʻohana, ka haʻaheo i ka ʻāina, ke 

kūpaʻa. He keiki punahele ke ʻano o ia mau ʻīlio 

pitbull. 

Ma ka lā 6 o ʻOkakopa, ua nahu aku kekahi ʻīlio 

pitbull i kekahi keiki a me kona makua wahine. 

A ma kēlā pō ma ka haukapila, ua moe loa ka 

pepe me Niolopua. Wahi a nā hoa noho, he ʻano 

ʻīlio huhū ka i noho ma ka hale. A ua kūkulu aʻe 

kekahi hoa noho i pā ma waena o kona hale a me 

ka hale o kēia ʻīlio ʻino no ka hoʻomalu ʻana i 

kona ʻohana ponoʻī. Ua hele a makaʻu ʻo ia no 

kāna moʻopuna i noho pū iho me ia. He hopena 

kaumaha no ko laila. Akā naʻe, iā wai ka hewa? 

ʻAʻole ka ʻīlio o ka mea hewa. Penei kuʻu 

manaʻo, ʻaʻole ua ʻīlio nei he ʻīlio maikaʻi. Eia 

naʻe, inā kau ʻia kēia ʻīlio ma kona pā hale a 

paʻa, ʻaʻole ʻo ia i nahu aku i hoʻokahi kanaka. 

Wahi a kekahi moʻolelo a ka Star Bulletin, noho 

kēia ʻīlio ma ka pā no ka mea he huhū ke ʻano o 

kēia ʻīlio. No laila, no ke aha i ʻae aku ka mea 

hale i ka holo wale ʻana aku o ua ʻīlio nei? Nona 

ka hewa! Inā ʻo ia i nānā pono aku a mālama aku 

i kāna mau holoholona, inā ua ʻalo ʻia kēia 

hanana ʻino. A ʻo ka mea hoʻohuoi, ʻaʻole i 

ʻauamo aku hoʻokahi kanaka i ke kuleana o ua 

ʻīlio nei. 

No laila, ma muli o kēia ʻano hanana, ua paʻa ʻia 

kekahi kiʻi o ka ʻīlio pitbull i ka waihona manaʻo 

o kanaka. A ʻaʻole ia he kiʻi maikaʻi loa. Makaʻu 

ka hapanui o ka poʻe i kēia ʻano ʻīlio. No ke aha 

mai? ʻO ka nūhou ke kumu i makaʻu aku ai ka 

poʻe. No ka mea, i kēlā a me kēia manawa o ka 

ʻīlio pitbull i nahu aku ai i ke kanaka, hōʻike ʻia 

aku ma ke kīwī a kau ʻia ka moʻolelo ma ka 

ʻaoʻao mua o ka nūpepa. ʻIke aku ʻoe i kekahi 

ʻīlio hae ʻē aʻe? ʻAʻole! No ka mea, ʻaʻole 

hoihoi i ka nahu ʻana aku o kekahi ʻano ʻīlio. A 

ʻōlelo ʻia ma ka moʻolelo ma ka Star Bulletin, 

ʻaʻole kēlā ʻīlio he pitbull piha, akā hoʻohui ʻia 

kekahi ʻīlio me ka pitbull. Akā naʻe, kapa ka 

Star Bulletin i kēia ʻīlio he Pitbull Mix. ʻO ka 

nūhou no ka mea i kōkua aku i ke kaha ʻana i ke 

kiʻi o kēia ʻīlio. 

Noʻonoʻo ka hapanui o kākou, o ka ʻīlio ka mea 

hewa. ʻO ka ʻīlio ka mea i nahu aku i ke kanaka. 

He pololei nō ma kekahi ʻano. Eia naʻe, na wai i 

hānai aku i kēia ʻīlio? ʻO ka hānai ʻana aku i ka 

ʻīlio ke kumu no kona ʻano ma kona ola. Inā 

hana ʻino ʻia ka ʻīlio, e ulu aʻe ana ka ʻīlio me ka 

huhū. A maopopo kēia hana i ka ʻīlio, me he 

hana maikaʻi lā ia i kona manaʻo. I kau ʻia ka 

ʻino i loko o ka ʻīlio, e hana ʻino ka ʻīlio. Inā 

hānai ʻia ka ʻīlio me ke aloha, ka hauʻoli, ka 

noho pū ʻana me ka ʻohana, e aloha aku ka ʻīlio i 

kanaka. No ka mea hānai ke kuleana e hōʻike 

aku ai i ke ʻano o ke ola maikaʻi. 

I Haleʻiwa ma ka lā 8 o Nowemapa aia kekahi 

hui ʻana o ka ʻīlio pitbull. ʻAʻole i nahu aku 

hoʻokahi ʻīlio pitbull i kekahi ʻīlio a me kekahi 

kanaka nō hoʻi. No ke aha mai? Ua hānai ʻia mai 

kēia mau ʻīlio pitbull me ke aloha. Ua hele mai 

he kanakolu a ʻoi ʻīlio pitbull. Ua hana ka poʻe 

ma laila i kekahi hōʻike ʻīlio e like me ka hōʻike 

ʻīlio ma ke kīwī. Ua hele wale aku nā ʻīlio ma 

laila a honi aku a honi mai i ka poʻe kanaka a me 

nā ʻīlio. Ua ʻike aku ʻoe i kēia hana ma ka nūhou 

a i ʻole ka nūpepa? ʻAʻole! ʻAʻole hoihoi kēia 

hanana. Eia naʻe, mai paulele ʻoe i ke kiʻi i kaha 

ʻia e ka poʻe lawe nūhou, ʻeā? 

He mea maʻamau ka loiloi koke ʻana o kākou i 

kekahi mea ma muli o kekahi hana āna. Kapa ʻia 

kēia he stereotyping. Penei ka hana a ka poʻe i 

ka ʻīlio pitbull, a manaʻo ʻia he ʻīlio kaimoni ia. 

Akā naʻe, ʻaʻole penei, ʻaʻole ia o ko lākou ʻano, 

he mālie nō lākou, pili kēia ʻīlio iā ʻoe kohu 

keiki o kou ʻohana. A hiki i ia mau ʻīlio ke 

hōʻike i kēlā ʻano, inā hāʻawi ʻia ka manawa. 

Mai kau i ka ʻīlio pitbull i ka pahu o nā mea 

kaimoni. Eia naʻe, e hele a maʻa i ka ʻīlio pitbull 

a e hū ana ke aloha i loko ou. 

No ka Hale Pule Hawaiʻi  
na Kanoe Kaopuiki  

I koʻu wā e kamaliʻi ana, ua hele au i ka hale 

pule o koʻu ʻohana. ʻO Ka Lanakila o ka 

Mālamalama Hoʻomana Ioredane Hou ka inoa o 

ia hale pule a o kuʻu tūtū wahine ke kahuna pule. 

He hale pule kūikawā nō ia; pule mākou ma ka 

ʻōlelo Hawaiʻi. He mānaleo nō hoʻi kuʻu tūtū 

wahine. Ma mua, aia ka hale pule ma Keomoku 

ma ka mokupuni o Lanaʻi. I ia manawa, ʻo Ka 

Lanakila o ka Mālamalama kona inoa a ua 

hoʻokumu ʻia ia hale pule e koʻu kupunakāne 

kuakahi. He hale pule kēia i kaulana i nā 

moʻolelo Hawaiʻi.  

He nani ia, ua neʻe nā ʻohana i uka i ka 

hoʻomaka ʻana o ke kenekulia iwakālua, ua neʻe 

pū ka hale pule. A no laila, kūkulu ʻia ka hale 

pule hou. I ia wā i hoʻololi  ʻia ai ka inoa. Akā 

naʻe he inoa hou kona. 

Ke hoʻi au i Lanaʻi, o ka ʻike maopopo maila nō 

ia o koʻu ʻohana. A no laila, he mahuʻi ʻia koʻu 

hele ʻana mai i ka hale pule. Akā, i koʻu kipa 

ʻana i kēlā mahina aku nei, ʻaʻole i ʻike ʻia koʻu 

hiki ʻana mai e kuʻu ʻohana. Iaʻu i hele ai i ka 

hale pule, ua huli a ʻalawa mai kuʻu tūtū iaʻu, a i 

nānā hou aku kona hana, o kona pūʻiwa maila nō 

ia! 

I kuʻu wā liʻiliʻi ʻaʻole maopopo iaʻu ka ʻōlelo 

ʻana o kuʻu tūtū wahine, no laila, ʻoiai ʻo ia e 

ʻōlelo ana, ua heluhelu au i ka Baibala. Akā, i 

kēia manawa, ʻaneʻane e piha koʻu 

hoʻomaopopo ʻana. A ʻo wau ka mea pūʻiwa i 

kēia manawa.  

I ka haipule ʻana, makemake ʻia ka hīmeni ʻana, 

a ʻo "Ke Akua Mana Ē" kaʻu hīmeni punahele. 

Ma hope o ka mālama ʻia ʻana o ka pule no ka 

panina, ʻano iho nō, hele maila kuʻu tūtū wahine 

i oʻu nei me ka minoaka nui. Ke ʻike ʻo ia iaʻu, 

paipai mau ʻo ia i koʻu aʻo ʻana mai i ka ʻōlelo 

Hawaiʻi. Ua ʻōlelo ʻo ia, no kākou ke kuleana o 

ka hoʻomau ʻana i ka ʻōlelo. Wahi āna, "ʻAʻole 

he mea maikaʻi ka ʻōlelo Hawaiʻi i koʻu wā 

ʻōpio no laila, ʻaʻole nui nā kānaka i hiki ke 

ʻōlelo Hawaiʻi. A no laila, mai makaʻu, mai 

hilahila hoʻi ʻoe. E hoʻopuka wale mai i ka 

ʻōlelo." 

Maopopo iaʻu he mea makamae koʻu kupuna 

wahine a me nā kūpuna ʻē aʻe kekahi, a he 

maikaʻi ke pūlama ʻia lākou e ka ʻohana. 

Hoʻomaikaʻi au i ke Akua no lākou a pau. 

Amene! 

No ke Kīpuka Leo  
na Leihalaopuna Ibarra  

ʻO ke Kīpuka Leo nō hoʻi ka papahana aʻu i 

koho ai no ka hoʻoikaika ʻana i kaʻu ʻōlelo 

Hawaiʻi ʻana. Ua hoʻolauna ʻia wau i ia mea he 

hoʻolele leo e kaʻu kumu ʻo ia hoʻi o Kahikina 

de Silva. Ua ʻike wau he papa kēia pili i nā 

manaʻo mele, nā manaʻo mānaleo a me nā 

manaʻo o ia mea he kaona. He ala kūpono kēia e 

laha ai ka ʻōlelo Hawaiʻi mai ʻō a ʻō o nei home 

aloha o kākou. 

ʻO ka mea nui o ke Kīpuka Leo, ka hele ʻana i 

ke keʻena hoʻolele leo ʻo KTUH mai ka hola 

ʻekolu a hiki i ka hola ʻeono o ka ʻauinalā. ʻO ia 

ka hola e hoʻolele  ʻia ai ke Kīpuka Leo. Ma 

Kīpuka Leo, hoʻokani ʻia nā mele Hawaiʻi e 

hoʻokani ʻole ʻia e nā wilipā o nā kānela ʻē aʻe. 

ʻO ka pahu hopu nui o ke Kīpuka Leo ka 

hoʻolele ʻana i ka ʻike e pili ana i nā mele, nā 

haku mele, a me nā puʻukani Hawaiʻi i mea e 

hoʻonaʻauao  ʻia ai ka lehulehu hoʻolohe. ʻO ka 

mea nani o ka hana ana, mālama ʻia nei 

polokalamu lēkiō ma ka ʻōlelo Hawaiʻi wale nō. 

I kēia wā, o kēia kānela hoʻokahi ke hoʻolele leo 

ma ka ʻōlelo Hawaiʻi wale nō ma Oʻahu nei.  

Ua ʻike nō au, nui nā mea aʻu e ʻōlelo ai ma ka 

lēkiō a na kākou nō hoʻi e mālama i kēia 

manawa kūpono no ka mea like loa kēia me nā 

nūpepa ʻōlelo Hawaiʻi kahiko a ko kākou mau 

kūpuna. He manawa nō hoʻi ia e hoʻolohe mai ai 

ka poʻe malihini i ka ʻōlelo Hawaiʻi. No kākou 

kēia kuleana e hoʻoikaika ai i ka ʻōlelo Hawaiʻi. 

ʻAʻole lawa kēia papahana lēkiō hoʻokahi akā he 

hoʻomaka nō ia. I kēia mua iho, lana kuʻu 

manaʻo e loaʻa ana ka hoʻolele leo ma ka 

Hawaiʻi i ka pō me ke ao i nā lā a pau e like me 

nā hoʻolele leo ʻē aʻe.  

He Haʻina Nane  
na Kalei Kawaʻa  

 
E ka mea heluhelu, ua ʻike ʻia nō paha ka nane i 

paʻi ʻia ma loko o nei nūpepa i ka mahina o 

ʻOkakopa. Eia hou mai mākou, ka poʻe ui aku, 

ke hōʻike nei i nā haʻina o ia pāʻani no ke kalo. 

Penei nō. 

  

 
1. I - Apuwai 

2. U - Uahiapele 

3. A - Pololu 

4. E - ʻElepaio 

5. O - Kumu ʻUlaʻula 

I kou wā e kipa hou ai i ka Papa Loʻi ʻo 

Kānewai, e makaʻala nō i nā ʻano kalo au e 

ʻāwihi ai. Malia paha he kamaʻāina ʻia i kou 

wahi maka! 

Mai poina, inā he nane kāu e hāpai ai i mua o ka 

lehulehu, e hoʻouna mai ma 

moʻolelo@kauluhoi.org. 

Oʻahu, ka ʻŌnohi o ke Kai  
 

I ka mahina o Kepakemapa i hōʻike mua ʻia ai 

kēia pāʻani ʻimi ʻōlelo noʻeau. He iwakālua ka 

nui o ia mau ʻōlelo noʻeau, a he pili nō i kekahi 

mau ʻāina kaulana o Oʻahu nei. Eia hou he mau 

haʻina hou aku, akā e mau ana nō ka pāʻani ʻana 

o kākou a i Kēkēmapa. No laila, inā he pane 

paha kāu no ke koena, e hoʻouna mai nō iā 

mākou nei ma moʻolelo@kauluhoi.org! 

 

9. Ka pali nāna uhu kai o Makapuʻu. (1531) 

10. ʻĀina koi ula i ka lepo. ʻEwa (80) 

11. Alahula Puʻuloa, he alahele na Kaʻahupahau. 

(105) 

12. Kahuku ʻāina lewa. (1319) 

13. Wai peʻepeʻe palai o Waiakeakua. (2917) 

14. Ke one lei pūpū o Waimea. (1778) 

15. Mālama o ʻike i ke kaula ʻili hau o Kailua. 

(2118) 

16. Ola Waiʻanae i ka makani Kaiaulu. (2495) 

Hiki ke loaʻa ke koena o nā ʻōlelo noʻeau, a me 

nā haʻina o mua, ma kauluhoi.org. 

E ō mai e nā kupa o ke one Kakuhihewa!  

 

Pulelo Haʻaheo ke Ahi o 

Kamaile!  

E ala! E alu!! E hoʻomaikaʻi kākou i nā 

haumāna puka kula o Kawaihuelani!!! 

I ka lā 19 o Kēkēmapa e mālama ʻia ai ka ʻaha 

hemo kula no nā haumāna o Hawaiʻinuiākea. He 

wā nō ia e hoʻohanohano ai a e hoʻomaikaʻi ai 

kākou i nā haumāna o Kawaihuelani a me ko 

Kamakakūokalani no ko lākou puka ʻana, a me 

ko lākou holomua ʻana i ke ala o ka 

hoʻonaʻauao. Ua kō nō ka hana, ua auamo ʻia ke 

kuleana, ua lawe ʻia ke ao a mālamalama. 

Eia iho nei nā inoa o ua poʻe haumāna nei. Me 

ʻoukou ko mākou aloha. 

Kaniau Kaianui 

Kekuhaupio Kalilimoku* 

Kalei Kawaa* 

Kuuiini Medeiros 

Koa Merino* 

Kalehua Mueller 

Kaleo Nacapoy* 

Keola Nakoa 

Keikilani Porter 

Lakea Trask-Batti* 

Sheri Wilhelm 

Kehaulani Wong* 

*he mea kākau no Ka Ulu Hoi 

E oʻu mau hoa imi naʻauao, o naue pu kakou i 

Kamakakuokalani i ka lā 19 o Kekemapa, hola 

5-8 o ke ahiahi. Hoʻōho like kākou no kēia mau 

koa o ke au hou. 
 

 

ka ulu hoi 
Kaiʻuokalani Damas 

Maiko Doi 

Kuiokalani Gapero 

Naoko Hozumi 

Kalani Isaac 

Ipolani Jaimes 

Kamuela Kaapana 

Kanoe Kaʻōpūiki 

Mataio Kua 

Sanoi Peahu 

Jannah Tafua 

Kaipo Tam 

Puʻuloa Teves 

Nanase Uehara 

Jon Yasuda 

Kahikina de Silva, 

luna alakai 

Kalei Kawaʻa, kōkua 


